






sløkkingssystem, samt at det må vere minst eit 
alternativ til i form av handsløkkingsapparat, 
brannslange eller brannteppe for at vurderinga 
«svært bra» har vore nytta. Det er alltid ein sjanse 
for at ein eventuell brann kan oppstå i eit tidsrom 
då det ikkje er tilsette til stades. Vurderinga «til-
fredsstillande» har vore nytta når det er tilgang til 
minst to ulike sløkkingsalternativ som til dømes 
handsløkkingsapparat og brannslange, eller at det 
er installert eit automatisk sløkkingssystem, men 
at det er einaste alternativet. På svært mange fri-
luftsmuseum er det berre handsløkkingsapparat 
som er nytta, noko som er vurdert som «ikkje 
tilfredsstillande». Dersom det ikkje var nokon  
form for sløkkingsutstyr, vart vurderinga «dårleg» 
nytta.

2.9.1  Tjuveri – skalsikring
Under dette punktet skal det vurderast kor solid 
det ytre bygningsskalet er. Vurderinga «svært 
bra» er som regel nytta dersom det er mur/metall 
i dører og veggar (anten i heile bygningen eller i 
eininga) og det ikkje er vindauge i eininga. Vurde-
ringa «tilfredsstillande» har som regel vorte nytta 
der det er bygningar med systemlås eller forsik-
ringsgodkjende hengelåsar med 10 mm bøyel 
og tilhøyrande hengsler (der skruane er skjult). 
Bygningar der det anten er nøkkel som fritt kan 
kopierast, hengelås med mindre enn 10 mm bøyel 
eller eldre former for låsar/hengslar, har generelt 
sett vorte vurderte som «ikkje tilfredsstillande» 
på dette punktet. Vurderinga «dårleg» har stort 
sett vore nytta der det har stått ope eller vore 
mogeleg å kome seg inn utan å bryte seg inn.

2.9.2  Tjuverialarm
Dette punktet har vorte vurdert på same måte 
som for brannalarm (sjå punkt 2.8.2).

2.9.3  Tjuveri – tilgangskontroll
Kontrollen med kven som har tilgang til ei eining 
har som hovudregel berre vorte vurdert som 
«svært bra» i dei tilfelle det har vore mogeleg 
å spore ein logg over kven som har vore inne i 
eininga på kva tidspunkt, det vil seie ved hjelp av 
ein alarmfunksjon med personleg kode. Dersom 
ein har god kontroll med kven som har nøklar (og 
nøklane ikkje er kopierbare utan løyve), har dette 
vorte vurdert som «tilfredsstillande» for utstil-
lingar. Når det gjeld magasin (òg stengde einingar 
i eit friluftsmuseum som vert nytta til magasine-
ring/lagring av gjenstandar), har tilgangskontrol-
len vorte vurdert som «tilfredsstillande» dersom 
det er differensiert mellom dei som har tilgang til 
utstillingane og dei som treng tilgang til magasin-
einingane. Vurderinga «ikkje tilfredsstillande» 
har vorte nytta dersom ein ikkje har heilt kontroll 
med kven som har tilgang til nøklar, i tilfelle der 
til dømes alle tilsette (òg sesongtilsette) har fri til-
gang til magasineiningar eller der det ikkje er låst 
mellom publikumsareal og magasinareal. Det har 
som regel berre vorte satt «dårleg» i dei tilfella der 
ein bygning står heilt open for publikum.

2.9.4  Tjuveri – sikring av gjenstandar  
(gjeld berre utstilling)
Vurderinga «svært bra» har vore nytta i einingar 
der gjenstandar har vore sikra i låste montrar 
med alarm, eller i montrar med konstant tilsyn frå 
tilsette eller dersom det har vore montert rørsle-
sensor på gjenstandar. I dei tilfella der gjenstandar 

har vore stilt ut i montrar utan alarm eller sikra 
ved hjelp av annan fysisk avsperring, har vurde-
ringa gjerne vorte sett til «tilfredsstillande». Det 
same er tilfelle for bygningar i friluftsmusea der 
gjester berre kjem inn i lag med tilsette, og den frå 
museet som er med kan ha relativt god oversikt 
over alle. Kategoriane «ikkje tilfredsstillande» og 
«dårleg» har vore nytta dersom det ikkje har vore 
fysiske sperringar mellom gjester og gjenstandar 
eller dersom gjester har høve til å vandre fritt i 
usikra utstillingar. I dei bygningane ved frilufts-
musea der ein har fysisk sperring av dører i form 
av grind eller liknande, og det er ein omvisar i 
området, har stort sett vurderinga «tilfredsstill-
ande» vore brukt.

2.10  Totalvurdering av magasin
Ei magasineining har berre vorte vurdert som 
«svært bra» dersom det ikkje er funne å vere 
behov for nokon tiltak. I einingar som har vorte 
vurdert som «tilfredsstillande» magasin kan det 
vere tilrådd å gjere mindre utbetringar ved enkle 
tiltak, som til dømes enkle utbetringar av klimaet, 
punktvise utbetringar av vedlikehald og isolasjon, 
litt reorganisering eller utbetring av enkle punkt 
med tanke på sikring. I dei magasineiningane der 
vurderinga vart sett til «ikkje tilfredsstillande», 
var det eit klart behov for omfattande utbetringar 
av til dømes klima, bygning og isolasjon,  større 
reorganiseringsprosessar og/eller ny innreiing. 
Kategorien «dårleg» vart gjerne nytta for verne-
verdige/freda bygningar, då ein i denne undersø-
kinga har tatt utgangspunkt i at slike bygningar 
ikkje bør nyttast som magasin for museumssam-
lingar.  Det var òg ein del andre bygningar som 
fekk denne vurderinga, til dømes dersom dei vart 

vurdert som ueigna for det materialet som var 
magasinert der eller dersom det ville medføre 
urealistiske kostnadar for å gjere om til eit til-
fredsstillande magasin. Årsak kan vere bygnings-
materiale, manglande vedlikehald over lengre 
periodar, eigarforhold og/eller lokalisering.

2.12  Samlinga i eininga, tilstand
Vurderinga «svært bra» vart sjeldan nytta på dette 
punktet. Det kunne vere ein del gjenstandar i ei 
eining som ikkje hadde behov for nokon tiltak, 
men det var sjeldan at det kunne vurderast slik 
for heile samlinga. I dei tilfella der tilstanden var 
akseptabel for hovudtyngda av gjenstandane, 
vart det vurdert som «tilfredsstillande». Dersom 
ein del gjenstandar hadde behov for tiltak anten 
i form av direkte konservering eller utbetring av 
utstillings- eller magasinforhold, vart tilstanden 
gjerne kategorisert som «ikkje tilfredsstillande», 
medan vurderinga «dårleg» som regel vart nytta 
dersom det var behov for tiltak for hovudtyngda 
av samlinga i eininga.

2.13  Tidsestimat for restansar innan førebyg-
gjande og direkte konservering, samt fast, årleg 
arbeid innan det førebyggjande feltet
Dokumentasjon, registrering og tilrettelegging 
av lokale er ikkje inkludert i tidsoverslaga. Det 
må understrekast at kvart overslag er gjort på 
grunnlag av det materialet som var tilgjengeleg og 
synleg i kvar eining. Enkelte stader var det svært 
uoversiktleg og andre stader var gjenstandar 
pakka ned og det var dermed vanskelege å kome 
til. Det bør difor takast høgde for at ein kan kome 
over uventa ting. Det må understrekast at ein har 
vore relativt forsiktig ved overslag av tid.

vedlegg 5
«Generelle retningsliner for bevaring og sikring 
av museumssamlingar» – notat sendt ut som 
vedlegg til rapport til musea som vart under-
søkte i 2006–2007

Generelt
Samlingane ved norske museum er samansette, 
men det går likevel an å gi nokre retningsliner 
for korleis ein best skal ta vare på ei samling. Det 
vil vere ein del spesielle tilfelle som ein ikkje vil 
kunne ta høgde for i eit generelt notat og slike 
situasjonar må vurderast separat. Vi viser elles 
til litteratur innan dette fagfeltet. Ein del titlar er 
lista til slutt i dette notatet.

Nøkkelen til tilfredsstillande bevaringsfor-
hold er medvitne val og målretta arbeid, samt 
god orden og oversikt. Musea bør ha skriftlege 
plandokument for alle aspekt innan samlingsfor-
valtning (innsamling, avhending, dokumenta-
sjon, bevaring og sikring), samt ein forvaltnings-, 
drifts- og vedlikehaldsplan for bygningsmassen. 
Planane bør vere forankra i museet sitt styre og 
gi oversikt over tilstand og eventuelle restansar, 

samt gi grunnlag for tilfredsstillende strategiar for 
vidare forvaltning. 

Mange museum har utfordringar på magasin-
feltet. Har ein ikkje tilfredsstillande magasinfor-
hold, så bør ein gjere det beste ut av situasjonen 
til ei kvar tid. Mykje kan gjerast ved å prioritere 
bruk av tilsette si arbeidstid og relativt enkle grep. 
Mange museum har eit behov for å gå gjennom 
samlingane sine med tanke på til dømes doku-
mentasjon, rydding, avhending, samordning med 
andre museum og prioritering med tanke på kva 
som bør lagrast i kva type magasin. I denne pro-
sessen bør ein òg gjere strakstiltak som å heve 
gjenstandar frå golv, dekke til der det er naudsynt, 
tette hol i bygningar, fjerne materiale som kan 
vere mat for skadedyr og skadeinsekt, ettersyn 
med tanke på eventuelt nye skadar og biologiske 
åtak, skjerme for lys og liknande.

Klima
Relativ luftfukt (ofte forkorta til RF) er det pro-
sentvise forholdet mellom den mengda vassdamp 
som er å finne i lufta ved ein gitt temperatur og 
den mengda som lufta maksimalt kan halde på 
ved same temperatur. Kald luft kan ikkje halde på 
same mengde vassdamp som varmare luft og ein 
kan difor få kondens på kalde flater. Oppvarma 
inneluft kan verte svært tørr på vinterstid. Det 
er òg verdt å merke seg at bygningar med ven-
tilasjonsanlegg (utan klimastyring) ofte gir eit 
ekstremt tørt inneklima. 

Det tilrådde nivået for relativ luftfukt i eit lokale 
med ei samansett samling med ulike materialgrup-
per er på mellom 40 og 55%. Variasjonar bør vere 
langsame. Uorganiske material som metall, stein, 
keramikk og glas toler svingingar i klimaet betre, 
men det er viktig å passe på at det ikkje vert for 
fuktig. Det fins òg enkelte unntak, som til dømes 
foto (kjølig og tørt), ustabilt glas (svært eksakt RF), 
ustabilt jarn (tørt) og tinn (ikkje under 13°C) – sjå 
litteratur for nærare informasjon. 

Museumsmagasin bør vere lokalisert i byg-
ningar som er isolerte og som har rutinemessig 
ettersyn og vedlikehald. Freda eller verneverdige 
bygningar på friluftsmuseum bør ikkje nyttast til 
magasinføremål. Dersom ein er usikker på om kli-
maet er tilfredsstillande i utgangspunktet, bør ein 
gjere jamlege målingar av klimaet over ein peri-
ode på minst eit år. Då får ein med alle sesongva-
riasjonar og får dermed eit betre grunnlag for å 
vurdere om klimaet er akseptabelt og eventuelt 
kva tiltak som bør setjast i verk. Det er forskjellige 
produkt på marknaden for måling av RF. Mange 
av dei eigna produkta må kalibrerast med jamne 
mellomrom for å fungere tilfredsstillande. 

Klimaet kan regulerast ved å justere temperatur 
eller installere avfuktar/befuktar. Sentral klima-
regulering er eit alternativ ved nybygg og større 
rehabiliteringar. Då kan ein òg vurdere ei form 
for passiv klimatisering ved å velje bygningsma-
terial og konstruksjonsmetode som medverkar 
til at variasjonar i uteklimaet brukar lengre tid på 
å trenge gjennom bygningsskalet og dermed gir 
langsame variasjonar i inneklimaet.

Når det gjeld utstillingar i friluftsmuseum, er 
det som regel vanskeleg å regulere klimaet. Ein 
kan likevel ta visse førehandsreglar som gjer risi-
koen for skade mindre. Ein bør ha gode, skrift-
lege rutinar for sesongopning og –avslutting15. 
Dersom ein har eit magasin med tilfredsstillande 
klima, bør ein vurdere om meir ømtolige gjen-
standar skal pakkast forsvarleg og transporterast 
dit for magasinering i vinterhalvåret. Ein må sikre 
seg at gjenstandane ikkje vert utsett for unødig 
risiko for skade i denne prosessen. Enkelte mate-
rialgrupper har spesielle behov: Til dømes bør 
ikkje tinn magasinerast eller stillast ut i bygningar 
der temperaturen16 kjem under 13°C, då det kan 
vere fare for at det utviklar seg såkalla tinnpest. 

15	 Det vil variere noko frå museum til museum kva rutinar ein 
bør følgje for sesongopning og -avslutting, men det bør inne-
halde punkt som til dømes klimamåling og eventuell regulering, 
reinhald (produkt og metode), sjekk etter og dokumentasjon av 
eventuelt nye skadar eller spor etter skadedyr og –insekt, fjer-
ning av mat for skadedyr og –insekt, god lysskjerming, ta inn/
setje ut ømtolige gjenstandar og dokumentere dette (gjeld utstil-
lingar i uoppvarma, uisolerte lokalar), ta inn/legge ut dørmatter, 
samt ulike punkt innan brann- og tjuverisikring.

16	 Tinnpest er eit omgrep som er nytta for å skildre ei fysisk, 
irreversibel omdanning av tinn som kan inntreffe etter ekspo-
nering til temperaturar kaldare enn 13°C. Det kan først vere 
å sjå som små boblar som sprenger seg ut. Metallet vil etter 
kvart verte pulverisert og ein får krater/groper/hol i metallet 
(sjå Bjørke, 1999).

Sjå litteratur for nærare informasjon. Dersom det 
er vanskeleg å flytte tekstilar inn, bør ein i alle 
fall sørgje for god ventilasjon rundt gjenstandane 
utan at det er fare for at tiltaka kan påføre skade.

Lys
Alle einingar som vert nytta til magasinering 
av museumsgjenstandar bør vere permanent 
skjerma for dagslys, samt at ein har gode rutinar 
for å slå av lys når lokalet ikkje er i bruk. I utstil-
lingar bør ein regulere lysnivået etter kva gjen-
standane som til ei kvar tid er stilt ut toler. Ein 
kan òg installere lyskjelder styrt av sensor, slik at 
det berre er lys på når det er folk i lokalet. Ved 
hjelp av eit luxmeter kan ein måle kor høge ver-
diar av synleg lys det er ulike stadar i lokalet. Ein 
lux tilsvarar lyset frå eit stearinlys frå ein avstand 
på ein meter.

Det er viktig at skjermingsmaterialet slepp 
luft og fukt gjennom, elles kan kondens føre til 
skadar på til dømes tapet kring vindauget. Ein 
bør òg vurdere kva effekt ein får av skjerming frå 
utsida. Ein kvit tekstil/rullegardin vil medføre at 
ein frå lang avstand vil sjå at eit rom/bygning er 
avskjerma, medan ein først vil sjå ein svart/mørk 
tekstil/rullegardin på relativt nært hald. Samtidig 
er det viktig å hugse på at kvitt reflekterer sol-
strålane, medan mørke fargar absorberer varme i 
langt større grad.

Materiale som til dømes tekstilar, kunst på 
papir, manuskript, tapet, foto, farga lær/skinn og 
naturhistorisk materiale bør ikkje utsetjast for 
meir enn 50 lux. For museumsgjenstandar av dei 
fleste andre material bør ein prøve å halde nivået 
på rundt 200–250 lux. Ultrafiolett stråling er 
svært skadeleg for mange materialtypar (spesielt 

organisk material) og vert målt i mikrowatt/
lumen ved hjelp av eit UV-meter. Ein bør prøve 
å halde UV-strålinga så låg som mogeleg og på 
maks 75 mikrowatt/lumen. Ein kan akseptere 
noko høgare verdiar i periodar dersom lokalet er 
skjerma for dagslys og mørklagt utanom opnings-
tid. 

Biologiske åtak
Museumsgjenstandar kan verte utsett for ulike 
former for biologiske åtak, som skadedyr i form 
av fuglar, mus eller andre gnagarar, skadeinsekt, 
mugg- og råtesopp. Ein kan gjere ein del tiltak som 
medfører at risikoen for biologiske åtak vert min-
dre. Alle opningar bør vere tetta med minimum eit 
tynnmaska nett. Høgt fuktinnhald i lufta og varme 
lokaler er forhold som inviterer til åtak frå skade-
insekt, så ein bør unngå å magasinere museums-
gjenstandar i rom/bygningar der det er vanskeleg 
å regulere RF og temperatur. Det er viktig at det er 
god luftsirkulasjon rundt gjenstandane, at dei er 
heva frå golv og ikkje står heilt inntil yttervegg, då 
dette kan vere med på å auke faren for muggsopp 
og vasskade. Støvfrie gjenstandar er òg med på 
å gjere risikoen for biologiske åtak mindre. Det 
er viktig å ha rutinar for regelmessig ettersyn av 
samlingane og å følgje gjeldande retningsliner17 i 
tilfelle åtak (sjå litteratur). 

17	 Når det gjeld frysing av gjenstandar som er utsett for insekts-
åtak viser nyare forsking at det er svært viktig å sørge for at 
det er god lufttilgang rundt heile gjenstanden for å oppnå 
ønskja temperatur. Om mogeleg, legg eit termometer inn i 
midtre del av gjenstanden/pakken. Nyare forsking viser svært 
bra resultat med bruk av varme for å stoppe insektåtak.

Tiltak mot vasskade
Som ein hovudregel bør alle magasinerte muse-
umsgjenstandar vere løfta opp frå golvet og 
stå plassert litt unna ytterveggar. Lokaler med 
vassførande røyr bør ikkje nyttast som magasin. 
Dersom dette likevel vert gjort grunna mangel 
på tilfredsstillande lokaler, bør gjenstandane stå 
eit stykke frå røra, vere heva frå golv og tiltak bør 
vere gjennomført for å hindre skade ved ein even-
tuell lekkasje. Det er i tillegg viktig at eventuelle 
sluk, vaskar, vasslangar og liknande er plassert slik 
at faren for vasskade er minimal.

I permanente magasin bør ein vurdere å instal-
lere ein sensor som varslar om det kjem vatn inn 
på golvnivå. 

Reinhald
Ein bør ha rutinar for jamleg reinhald i alle rom/
bygningar der det er stilt ut eller magasinert 
museumsgjenstandar. Rutinane bør vere nedfelt 
i eit skriftleg dokument, slik at det òg skal vere 
mogeleg for andre enn reinhaldspersonalet å 
utføre oppgåvene i tilfelle fråver/bortgang. Det 
bør vere lagt til rette for at det skal vere enkelt å 
gjere reint utan unødvendig fare for å kome borti 
eller måtte flytte på gjenstandar i prosessen. Ein 
bør ikkje bruke meir vatn på golv enn naudsynt 
– ofte er støvsuging nok. Golv og interiør av kul-
turhistorisk verdi må gjerast reint på ein forsvar-
leg måte med eigna produkt, slik at det ikkje vert 
skade på materialet og/eller dekoren. Ein bør i 
slike tilfelle vurdere å innføre bruk av fotposar for 
publikum18.

18	 Skal ein innføre bruk av fotposar, bør ein bruke posar av kraf-
tig tekstil. Fotposar i plast går veldig fort i stykker og grus/
sand vert likevel dratt inn.

Det bør vere eit mål at samlinga er fri for laust 
støv/skitt/pollen, men dette må ikkje gå ut over 
sikringa av gjenstandane ved at det vert gjort 
med ueigna metodar eller produkt. Når det gjeld 
gjenstandar bør ein halde seg til støvfjerning og 
vere svært forsiktig med ømtolige gjenstandar, 
til dømes måleri, veggmåleri, måla skulpturar og 
anna inventar/interiør, papir, tapet og tekstilar. 
Ein må hugse at ein sjølv ved støvfjerning kan 
gjere ytterlegare skade på ustabile gjenstandar. 
Som hovudregel bør berre personale med konser-
veringskompetanse utføre andre former for rein-
gjering av museumsgjenstandar. 

Tilgangs- og gjenfinningsforhold i magasin
Eit magasin bør berre nyttast til magasinering av 
museumsgjenstandar, i tillegg til  å vere ryddig og 
oversiktleg. Tilgjenge til lokalet bør vere uproble-
matisk og storleiken på gjenstandane som er lagra 
der bør vere tilpassa utgangar og areal mellom 
reolar. Det bør vere greitt å finne enkeltgjenstan-
dar og relativt enkelt å ta ein gjenstand ut av ein 
reol eller liknande utan å flytte mange andre gjen-
standar først. I tillegg bør det vere lagt til rette for 
raskast mogeleg evakuering av samlinga i tilfelle 
ein katastrofesituasjon skulle inntreffe. 

Næraste omgjevnadar
Hyller/reolar/montere/øskjer bør vere tilpassa dei 
gjenstandane som skal stillast ut/magasinerast og 
vere av eit materiale som ikkje kan vere til skade 
for samlinga. Gjenstandar i magasin kan pak�-
kast eller dekkast til ved hjelp av syrefritt papir, 
syrefrie øskjer og/eller ubleika bomullslerret eller 
andre inerte material. Ein kan med fordel kjøpe 
ein såkalla pH-penn som gir ein indikasjon på om 

papir og papp er syrefritt eller ikkje. Til spesielt 
sårbart materiale bør ein bruke pakkemateriale 
som òg er ligninfritt.

Brannsikring
Førebyggjande brannvern er viktig både inne i 
bygningar og på uteområda. Ein bør ha tenkt 
gjennom og eventuelt gjort tiltak innan følgjande 
område: Røykeforbod, kontroll med vegetasjon 
nær og inntil bygningar, lagring av eldsfarleg 
materiale, bruk av omnar og tidsbrytarar, jamleg 
ettersyn av elektriske installasjonar og lynvern. 
Det bør vere god og synleg informasjon til til-
sette og vitjande om førebyggjande tiltak både 
i bygningar og på uteområde. Mange museum 
har anten eit friluftsmuseum eller eit parkom-
råde som vert brukt til rekreasjon og turgåing òg 
utanom opningstid. Då bør ein, så langt råd er, 
legge til rette slik at det kan vere mogeleg å sløkke 
ein eventuell brann utanom opningstid, samt 
ved hjelp av skilt informere om førebyggjande 
brannvern ved at ein anten ber om at brukarar 
unngår røyking og bruk av open eld eller at ein 
viser til ein plass der det er lagt til rette for dette 
(til dømes eit gruslagt område med utplasserte, 
stødige grillar og eventuelt oskebeger). 

Brannvarslingssystem bør vere delt inn i natur-
lege soner, detekterbart til sone og kopla direkte 
til brannvesen eller annan alarmsentral. Det er 
viktig at ein har klare reglar for kva som skjer i 
tilfelle alarmen går, både i og utanom arbeidstid. 
Ein del stader vert det praktisert at brannvesen/
alarmsentral ringer tilsette ved museet og ber 
dei sjekke. I ein del tilfelle gjeld dette òg utanom 
arbeidstid. Korkje dette eller at tilsette ved ein 
vaktsentral rykker ut for å sjekke om brannen er 

reell før dei eventuelt varslar brannvesenet, er 
optimale ordningar, då det fører til at ein mistar 
verdfull sløkkjetid.

Det er viktig at musea har god dekning av 
brannsløkkingsutstyr, både i bygningane og på 
eventuelle uteareal. Ein bør ta høgde for at det er 
ein relativt stor sjanse for at ein brann kan inn-
treffe når det ikkje er tilsette til stades. Risikoele-
menta (med unntak av påsette brannar) vil vere 
noko redusert utanom arbeidstid, men det totale 
tidsrommet bygningane står tomme er lengre enn 
tidsrommet med tilsette på jobb. Ei form for auto-
matisk sløkking bør ha vore diskutert og eventuelt 
implementert. Det bør uansett vere tilgang til 
fleire typar sløkkjemetodar tilpassa bygningane 
og samlinga. 

Tjuverisikring
Skalsikring av bygningar bør vere gjennomtenkt. 
I moderne utstillings- og magasinbygg bør det 
vere solide dører og forsikringsgodkjende låsar, 
samtidig som ein har gjort ei risikovurdering av 
sjansane for innbrot gjennom vindauge og even-
tuelt andre opningar i bygningsskalet. På bygnin-
gar som er låste med hengelås, bør ein bruke ein 
forsikringsgodkjend modell med kraftig bøyel og 
tilhøyrande beslag. Ein kan i enkelte tilfelle òg 
vurdere bruk av andre verkemiddel som til dømes 
inngjerding, sensorstyrde utelys, kameraoverva-
king, vakt og liknande.

Ein bør vurdere behovet for tjuverialarm i alle 
bygningar og rom der det er lagra eller stilt ut 
museumsgjenstandar. I bygningar generelt er det 
i første rekkje rørsle- eller kontaktsensorar det 
er snakk om, medan det i utstillingar òg kan vere 
snakk om jamleg vurdering av behovet for alarm 

på monter og/eller på individuelle gjenstandar. 
Ein bør ha klare rutinar for kven som reagerer om 
alarmen går, både i arbeidstid og elles, og kva pro-
sedyre ein skal følgje.

Det er viktig å ha god oversikt over kven som 
har tilgang til museumsbygningane og ulike 
soner/rom. Lister over utleverte nøklar og til-
gangskort bør vere oppdaterte, samt at ein har 
gode rutinar for innlevering av nøklar/kort når 
personar sluttar eller får andre arbeidsoppgåver 
og ikkje treng tilgang til same bygning/sone/rom 
som tidlegare. Det er i tillegg ein fordel om tilsette 
har personlege kodar til eit eventuelt alarmsys-
tem, samt at ein har gode rutinar for å slette kodar 
som midlertidig tilsette har nytta. Ein bør jamleg 
vurdere kven som har behov for tilgang til kva 
bygning/sone/rom.

Ein bør regelmessig vurdere behovet for sikring 
av gjenstandar i utstilling. Det kan vere snakk om 
tiltak som til dømes avskjerming, alarm, fysisk 
sikring, kontroll av publikumsbagasje, bruk av 
vakt og/eller avgrensa tal på kor mange som får gå 
inn i ei utstilling/bygning i gongen. 

Det fins mykje litteratur om bevaring av 
gjenstandar og førebyggjande konservering. 
Nedanfor er lista opp nokre titlar som kan vere 
nyttige for tilsette ved museum.

Preservation and Management., Oxford, 1993.

Bordass, B. og M. Cassar. (ed) (oversatt av T. 
Røskar, tilrettelagt av E. Hernes og T. Røskar). 
Museumsmagasiner - en praktisk og strategisk 
håndbok, Museums & Galleries Commission. 
Norsk museumsutvikling 5:1998..

Erson, B og M. Raaum (red.). Minimal manual. 
Hur att rätt hantera museiföremål. Malmö 
Museer, 2002.

Ewing, A. og M. Wannberg. En liten bok om 
mögel. Skansen Byggnadsvård, Stockholm, 2003.

1999.

förlag, Stockholm, 2000.

2000.pdf [lesedato 29.09.09].

Nilsen, L.(red). Handbok i katastrofberedskap 
och restvärderäddning (RVR) för konst- och 
kulturhistoriska samlingar, byggnader och miljöer. 
Riksantikvarieämbetet, Stockholm 2008. http://
www.raa.se/cms/extern/kulturarv/byggnader/
katastrofberedskap_och_restvardesraddning_rvr.
html [lesedato 29.09.09].

Sandwith, H. og S. Stainton. The National 
Trust Manual of Housekeeping. London, 1984.

Vingelsgaard, V., R. Røskar og E. Hernes. Ta 
vare på gjenstandene! Norsk museumsutvikling 
8:1998. 

